[image: Escut]


[bookmark: _GoBack]La Mesa del Parlament, en la sessió tinguda el 15 de desembre de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de l’impost sobre els habitatges buits, i de modificació de normes tributàries i de la Llei 3/2012, aprovada pel Ple del Parlament en la sessió del dia 8 de juliol de 2015 i publicada en el Butlletí Oficial del Parlament de Catalunya número 632, del dia 14 de juliol de 2015, i en el Diari Oficial de la Generalitat de Catalunya número 6919, del dia 23 de juliol de 2015.
«Lei der impòst sus es abitatges uets, e de modificacion de normes tributàries e dera Lei 3/2012
Preambul
Eth dret ar abitatge, tant en Estatut d’autonomia de Catalonha coma ena Constitucion espanhòla e ena reglamentacion internacionau –entre era quau destaquen eth Pacte internacionau de drets economics, sociaus e culturaus des Nacions Unides der an 1966 e era Carta de drets fonamentaus dera Union Europèa der an 2010–, se configure damb un mercat contengut sociau, restacat ath liure desvolopament dera personalitat sus era basa dera dignitat umana. E correspon as poders publics promòir es condicions de besonh e establir es normes apertientes entà qu'aguest dret sigue efectiu.
Ena realitat deth mercat der abitatge en Catalonha, totun, concorren, per un costat, ua fòrta demanda sociau e, per un aute, un important estòc d’abitatges uets que non s’aufrissen e que prejudície grèvaments eth dret des ciutadans ar accès ar abitatge. Ath delà, era situacion economica des darrèri ans a dificultat er accès ar abitatge, enquiath punt qu'era demanda de crompa d’abitatges s’a redusit a minims istorics e, ath madeish temps, a aumentat era demanda d’abitatges de loguèr a prètzi accessibles.
En aguest scenari de crisi economica, era adopcion de mesures dirigides a atier es dificultats entà accedir a un abitatge o entà mantier-lo a devengut ua prioritat laguens des politiques sociaus d’abitatge dera Generalitat. Atau, ja era Lei 18/2007, deth 28 de deseme, deth dret ar abitatge, prevedec es principis e mesures de besonh entà arténher qu'es abitatges desocupadi injustificadaments, en airaus d’acreditat besonh d’abitatges, s’incorporèssen en mercat immobiliari per mejan de tecniques de foment, mès tanben de tecniques d’intervencion administrativa.
En dret comparat e en encastre europèu, observam politiques d’abitatge ena linha dera naua dralha que se preten en aguesta lei. Atau, per exemple, païsi coma França, eth Reiaume Unit o Dinamarca an aprovades mesures d'orde tributari que considèren era desocupacion der abitatge coma hèt gravable; en bèth un d’aguesti païsi, es mesures fiscaus conviuen damb es mesures de sancion.
Enes circonstàncies descrites e damb aguesti precedenti, e per tau d’arténher es principis exposadi, se cree er impòst sus es abitatges uets, en exercici dera podestat tributària e dera competéncia exclusiva en matèria d’abitatge de qué ei titulara era Generalitat de Catalonha, cossent damb es articles 137 e 202 der Estatut d’autonomia.
Aguest nau tribut, de natura dirècta, se configure coma un impòst que graue er incompliment dera foncion sociau dera proprietat des abitatges peth hèt de demorar desocupadi de manèra permanenta. Er objectiu ei redusir er estòc d’abitatges uets e aumentar-ne era disposicion a loguèr sociau. Atengut eth sòn caractèr extrafiscau, se preve, ath delà, era afectacion des ingrèssi ath finançament des accions protegides enes plans d’abitatge, damb prioritat explicita dera destinacion des recorsi as municipis a on s’an obtengut es ingrèssi.
Era Lei s’estructure en dètz e ueit articles, dues disposicions addicionaus, dues disposicions transitòries, cinc disposicions modificatives e tres disposicions finaus.
Per çò qu'ei des elements essenciaus der impòst, destaque qu'eth hèt imposable se descriu coma era desocupacion d’un abitatge de manèra permanenta pendent mès de dus ans sense causa justificada, pr'amor que aguesta desocupacion afècte era foncion sociau dera proprietat der abitatge. Ei contribuent era persona juridica que n’ei titular, e demoren dehòra der impòst, pera via dera exempcion, es entitats deth tresau sector deth hilat d’abitatges d’insercion. Tanben s’establissen exempcions d'orde objectiu, ei a díder, que prenen en compde era situacion o determinades circonstàncies concurrentes en abitatge.
Per çò qu'ei des elements quantitatius, era basa imposable demore determinada peth nombre totau de mètres quarradi d’abitatges sometudi ar impòst de qué ei titular eth contribuent ena data de meritacion, que se fixe en 31 de deseme de cada an. Entà determinar era quòta intègra der impòst, s’establís ua berèma damb tipes progressius aplicables en foncion deth nombre de mètres quarradi des abitatges sometudi ar impòst. Finauments, e en atencion ara finalitat extrafiscau descrita adès –ei a díder, redusir er estòc d’abitatges uets e aumentar eth nombre d’abitatges de loguèr sociau–, s’establís ua bonificacion en percentatge e progressiua aplicabla sus era quòta intègra, de manèra que se redusís era carga tributària deth contribuent que met part des sòns abitatges uets en mercat de loguèr accessible.
Es disposicions modificatives introdusissen cambiaments tecnics ena reglamentacion reguladora dera carga de proteccion civiu, der impòst sus era emission de gasi e particules ena atmosfèra produsida pera indústria e dera taxa fiscau sus eth jòc que graue es escomeses, e tanben modifiquen era Lei 3/2012, deth 22 de hereuèr, de modificacion deth tèxte rehonut dera Lei d’urbanisme, per çò qu'ei dera prorogacion des licéncies autrejades d’acòrd damb era reglamentacion tecnica en matèria de bastiment e d’abitatge.
Article 1. Natura e objècte
Er impòst sus es abitatges uets ei un tribut pròpri dera Generalitat de Catalonha, de natura dirècta, que graue er incompliment dera foncion sociau dera proprietat des abitatges peth hèt de demorar desocupadi de manèra permanenta.
Article 2. Airau territoriau d’aplicacion
Er impòst sus es abitatges uets ei aplicable en airau territoriau de Catalonha.
Article 3. Afectacion
Er impòst sus es abitatges uets a caractèr finalista. Es ingrèssi que ne deriven demoren afectadi ath finançament des accions protegides pes plans d’abitatge, sens perjudici de çò qu’establís era disposicion addicionau prumèra, e se priorize qu'es recorsi se destinen as municipis a on s’an obtengut aguesti ingrèssi.
Article 4. Hèt imposable
Constituís eth hèt imposable der impòst sus es abitatges uets era desocupacion permanenta d’un abitatge pendent mès de dus ans sense causa justificada, pr'amor qu’aguesta desocupacion afècte era foncion sociau dera proprietat der abitatge.
Article 5. Definicions
Ar efècte der impòst sus es abitatges uets, se compren per:
a) Abitatge: era edificacion fixa destinada ara residéncia de persones fisiques o emplegada damb aguesta finalitat, includidi es espacis e es servicis comuns der immòble a on ei plaçada e es annèxi que i son restacadi, s'a acreditat er acompliment des condicions d’abitabilitat e acomplís era foncion sociau d’aportar as persones que i residissen er espaci, es installacions e es mejans materiaus de besonh entà satisfèr es sòns besonhs personaus ordinaris d’abitatge.
b) Abitatge uet: er abitatge desocupat permanentaments, sense causa justificada, pendent mès de dus ans.
c) Abitatge de loguèr accessible: er abitatge peth quau er arrendatari satisfè ua renda inferiora ara que fixe entad aguesta finalitat era orde deth conselhèr competent en matèria d’abitatge qu'establís es prètzi maximaus des abitatges damb proteccion oficiau e autes disposicions per arrepòrt ath Plan entath dret ar abitatge, per çò de cada un des municipis de demanda fòrta e acreditada d’abitatge. Era renda fixada pera dita orde a d’èster, com que sigue, un 25% inferiora ara de mercat. Eth tèrme deth contracte de loguèr accessible a d’èster de tres ans aumens.
d) Grop de societats: er amàs de societats en qué ua des societats a o pòt auer, dirèctaments o indirèctaments, eth contraròtle d’ua auta o d’autes, enes tèrmes der article 42 deth Còdi de comèrç.
e) Grop fiscau: er amàs de societats anonimes, limitades e en comandita per accions, e es entitats de credit a qué hè referéncia er article 67.3 deth tèxte rehonut dera Lei der impòst sus societats, aprovat peth Reiau decrèt legislatiu 4/2004, deth 5 de març, residents en territòri espanhòu format per ua societat dominanta e totes es societats que ne depenen.
Article 6. Ocupacion der abitatge
S’acredite qu'un abitatge ei ocupat s'eth sòn proprietari dispòse d’un títol, sigue eth d’arrendament o quinsevolh aute analòg, qu'abilite era ocupacion, e se justifique documentauments per quinsevolh mejan de pròva reconeishut peth dret.
Article 7. Calcul deth periòde de dus ans
1. Eth calcul deth periòde de dus ans a qué hè referéncia er article 4 s’inície a compdar dera data en qué er abitatge ei a disposicion deth proprietari entà èster ocupat o entà cedir-ne er usatge a un tresau, e non i a cap causa que ne justifique era desocupacion. Cau que pendent aguesti dus ans er subjècte passiu age estat titular der abitatge de manèra contunhada.
2. En cas des abitatges de naua construccion, se compren que i a disponibilitat entà qu’er abitatge sigue ocupat dempús de tres mesi a compdar dera data deth certificat finau d’òbra.
3. Ei causa d’interrupcion deth calcul des dus ans era ocupacion der abitatge pendent un periòde de, aumens, sies mesi contunhadi.
Article 8. Causes justificades de desocupacion d’un abitatge
Ar efècte der impòst sus es abitatges uets, son causes justificades de desocupacion d’un abitatge es casi següenti:
a) Qu’er abitatge sigue objecte d’un litigi judiciau en demora de resolucion per çò que hè ara sua proprietat.
b) Qu’er abitatge s’age de reabilitar, d’acòrd damb era definicion der article 3.g dera Lei 18/2007, deth 28 de deseme, deth dret ar abitatge. En aguest cas, es trabalhs s’an de justificar damb un informe emetut per un tecnician damb titolacion academica e professionau que l’abilite coma conceptor, director d’òbra o director dera execucion dera òbra en edificacion residenciau d’abitatges, qu'a d’indicar qu'es trabalhs son de besonh entà qu’er abitatge pogue auer es condicions minimes d’abitabilitat qu'exigís era reglamentacion en vigor. Solaments se pòt allegar aguesta causa en un solet periòde d'imposicion, e se pòt ampliar a un dusau exercici a condicion que s’acredite qu'es trabalhs s'inicièren pendent eth prumèr.
c) Qu’er abitatge, prealablaments ara aprovacion d’aguesta lei, sigue ipotecat damb clausules contractuaus que hèsquen impossible o hèsquen inviable destinar-lo a un usatge diferent ath que s’auie previst iniciauments, quan s'autregèc eth finançament, a condicion qu'er subjècte passiu e eth creditor ipotecari non hèsquen partida deth madeish grop empresariau.
d) Qu’er abitatge sigue ocupat illegauments e eth proprietari ac age acreditat per mejan de documentacion.
e) Qu’er abitatge hèsque partida d’un bastiment aquerit integrauaments peth subjècte passiu enes darrèri cinc ans, entà reabilitar-lo, e a condicion qu'age ua antiquitat de mès de quaranta cinc ans e contengue abitatges ocupadi que hèsquen inviable tecnicaments iniciar es trabalhs de reabilitacion.
Article 9. Subjècte passiu
1. Son subjèctes passius der impòst, a títol de contribuents, es persones juridiques proprietàries d’abitatges uets sense causa justificada pendent mès de dus ans. Tanben ne son subjèctes passius es persones juridiques titulares d’un dret d’usufructe, d’un dret de superfícia o de quinsevolh aute dret reau qu'autrege era facultat d’explotacion economica der abitatge.
2. Maugrat tot çò qu'establís er apartat 1, es grops fiscaus o grops de societats pòden optar per tributar en regim de consolidacion en aguest impòst. Es entitats qu'intègren un grop de societats o un grop fiscau e òpten per aplicar eth regim de consolidacion fiscau non tributen en regim individuau. En aguest cas, era condicion de subjècte passiu requè sus eth grop fiscau o eth grop de societats. Era societat dominanta a era representacion deth grop e ei subjècta ar acompliment des obligacions tributàries materiaus e formaus que deriven deth regim de consolidacion fiscau.
3. Era opcion pera tributacion consolidada e es obligacions formaus derivades d’aguesta tributacion se regulen per via reglamentària.
Article 10. Exempcions
1. Son exemptes der impòst es entitats deth tresau sector deth hilat d’abitatges d’insercion que regule eth Plan entath dret ar abitatge e es entitats inscrites en Registre d’entitats e establiments de servicis sociaus de Catalonha.
2. Son exempti der impòst es abitatges següenti:
a) Es abitatges protegidi damb qualificacion oficiau en vigor, s'era sua desocupacion implique era aplicacion des mecanismes de sancion reguladi pera Lei 18/2007.
b) Es abitatges plaçadi en zònes d’escassa demanda acreditada, d’acòrd damb çò qu'establís eth Plan territoriau sectoriau d’abitatge.
c) Es abitatges metudi a disposicion de programes sociaus d’abitatge, convengudi damb es administracions publiques, entà destinar-les a programes de loguèr sociau d’abitatge.
d) Es abitatges destinadi a usatges reguladi pera legislacion toristica o a autes activitats economiques non residenciaus, a condicion qu'es sòns titulars poguen acreditar qu'an desvolopat era activitat pendent es darrèri dus ans, s’an satisfet es tributs corresponenti ara activitat desvolopada e s’an declarat es ingrèssi obtenguts per aguesta activitat. En cas d’abitatges d’usatge toristic cau, ath delà, que siguen inscriti en registre que gerís eth departament competent en matèria de torisme.
Article 11. Basa imposable
1. Constituís era basa imposable der impòst sus es abitatges uets eth nombre totau de mètres quarradi des abitatges sometudi ar impòst de qué ei titular eth subjècte passiu ena data de meritacion der impòst.
2. Se s’a optat pera tributacion consolidada, era basa imposable ei constituïda peth nombre totau de mètres quarradi des abitatges sometudi ar impòst des quaus son titulares es persones juridiques integrades laguens deth grop fiscau o grop de societats.
Article 12. Quòta intègra
Era quòta intègra der impòst sus es abitatges uets s’obten d’aplicar ara basa imposable es tipes de gravamen dera escala següenta: 
	Basa imposable enquia (nombre de m2)
	Quòta intègra  (èuros)
	Rèsta basa imposable  enquia (nombre de m2)
	Tipe aplicable  (èuros/m2)

	0 
	0
	5.000
	10,0

	5.000
	50.000
	20.000
	15,0

	20.000
	275.000
	40.000
	20,0

	40.000
	675.000
	e ath delà
	30,0



Article 13. Quòta liquida. Bonificacions
1. Es subjèctes passius que destinen part deth sòn parc d’abitatges ath loguèr accessible, dirèctaments o per mejan dera Administracion o d’entitats deth tresau sector, pòden aplicar ua bonificació ena quòta, en percentatge qu'indique era taula següenta, segons eth taus d’abitatges destinadi a loguèr accessible en municipis de Catalonha de demanda fòrta e acreditada, sus eth totau d’abitatges uets sometudi ar impòst.


	Percentatge d’abitatges destinadi a loguèr accessible
	Bonificacion(%)

	De 5% a 10%
	10

	Mès de 10% e enquiath 25%
	30

	Mès de 25% e enquiath 40%
	50

	Mès de 40%
	75

	Mès de 67% 
	100



2. Ar efècte dera bonificacion regulada per aguest article tanben computen es abitatges en qué, maugrat qu'era renda pactada sigue superiora ara nomentada per article 5.c, es arrendataris satisfèn efectivaments ua quantitat inferiora o equivalenta a un loguèr accessible, coma conseqüéncia qu'ua part deth prètz ei subvencionada peth subjècte passiu o per una entitat deth grop ath quau aparten.

3. Entà qu'era bonificacion sigue aplicabla, es abitatges an d’auer estat validadi coma abitatges accessibles pera Agéncia der Abitatge de Catalonha, e s'a de garantir qu'es arrendataris agen uns ingrèssi inferiors as establidi entà accedir a un abitatge damb proteccion oficiau.
4. S’apliquen es madeishes bonificacions qu'es establides per apartat 1 en cas qu'eth subjècte passiu destine part deth parc des abitatges a sistèmes de proprietat compartida, possession intermèdia o sistèmes de proprietats temporaus, arrecuelhudi pera reglamentacion de Catalonha, enes madeishi percentatges establidi pes programes d’abitatge accessible. En cas qu'aguesta bonificacion convergisque damb era de programes d’abitatge accessible, ar efècte de calcul dera bonificacion corresponenta s’an de somar es abitatges destinadi en toti dus programes.
Article 14. Meritacion
Er impòst sus es abitatges uets se merite eth 31 de deseme de cada an e concernís eth parc d’abitatges de qué ei titular eth subjècte passiu en aguesta data.
Article 15. Autoliquidacion
1. Es subjèctes passius der impòst sus es abitatges uets son obligadi a presentar era autoliquidacion der impòst e a efectuar-ne er ingrès corresponent laguens deth tèrme establit per reglament.
2. Eth modèl d’autoliquidacion s’a d’aprovar per orde deth conselhèr deth departament competent en matèria tributària, laguens deth tèrme d’un mes a compdar dera aprovacion deth reglament.
Article 16. Gestion, recaptacion e inspeccion
Era gestion, era recaptacion e era inspeccion der impòst sus es abitatges uets corresponen ara Agéncia Tributària de Catalonha, cossent damb çò que dispòse era Lei 7/2007, deth 17 de junhsèga, dera Agéncia Tributària de Catalonha, sens perjudici dera collaboracion damb es organs deth departament competent en matèria d’abitatge damb foncions d’inspeccion e contraròtle sus eth parc d’abitatges.
Article 17. Infraccions e sancions
Eth regim d’infraccions e sancions en matèria der impòst sus es abitatges uets ei er en vigor entàs tributs pròpris dera Generalitat, sens perjudici des sancions administratives establides pera Lei 18/2007, deth 28 de deseme, deth dret ar abitatge .
Article 18. Recorsi e reclamacions
Contra es actes de gestion, liquidacion, inspeccion e recaptacion dictadi en encastre der impòst sus es abitatges uets, se pòt interposar un recors de reposicion facultatiu o ua reclamacion economico-administrativa deuant era Junta de Finances.


Disposicions addicionaus

Prumèra. Compensacion en favor des ajuntaments
1. A compdar dera data en qué er Estat age efectuat eth desplegament reglamentari a qué hè referéncia er article 72.4 deth tèxte rehonut dera Lei d’isendes locaus, aprovat peth Reiau decrèt legislatiu 2/2004, deth 5 de març, e es ajuntaments poguen establir eth recargue sus er impòst sus bens immòbles, era Generalitat a d’adoptar es mesures compensatòries o de coordinacion apertients en favor des ajuntaments qu'efectivaments agen aprovat eth dit recargue en ordenança municipau.
2. Es mesures compensatòries o de coordinacion a qué hè referéncia er apartat 1 s’an d’ajustar as tèrmes següenti:
a) S’an de referir as abitatges uets plaçadi en corresponent municipi qu'agen estat efectivaments grauats per impòst establit per aguesta lei, e an de préner en compde er impòrt deth recargue sus er impòst sus bens immòbles qu'aurie grauat aguesti abitatges.
b) An d'auer caractèr annau e s’an d’adoptar dempús dera acreditacion des impòrts deth recargue der impòst sus bens immòbles que corresponerie auer aplicat ad aguesti abitatges en an naturau en qué s’a meritat er impòst.
c) Se n’a d’establir per reglament eth procediment, es tèrmes e es condicions.
Dusau. Comission de seguiment
En quadre deth Pacte nacionau entath dret ar abitatge, s’a de constituïr ua comission de seguiment entà avalorar er impacte d’aguesta lei, en qué i an d’èster representadi: era Administracion dera Generalitat e era Administracion locau, es consumidors e usatgèrs, eth Conselh Nacionau dera Joenessa de Catalonha, es agents sociaus, sindicaus e empresariaus, es associacions de vesins e es agents restacadi ath sector der abitatge e es organizacions sense tòca lucrativa que se dediquen principauments ath foment deth dret ar abitatge de collectius desfavoridi.

Disposicions transitòries

Prumèra. Rendes maximaus deth loguèr accessible
Mentre non s’establisquen, per orde deth conselhèr competent en matèria d’abitatge, es rendes maximaus que se pòden satisfèr entà poder èster considerades loguèr accessible ar efècte des bonificacions dera quòta der impòst sus es abitatges uets, establides per article 13, es rendes maximaus son es següentes:
a) S’er abitatge se tròbe en un municipi de demanda fòrta e acreditada dera zòna geografica A d’acòrd damb eth Decrèt 75/2014, deth 27 de mai, deth Plan entath dret ar abitatge: 400 èuros mensuaus.
b) S’er abitatge se tròbe en un municipi de demanda fòrta e acreditada dera zòna geografica B d’acòrd damb eth Decrèt 75/2014, deth 27 de mai, deth Plan entath dret ar abitatge: 300 èuros mensuaus.
Dusau. Municipis en qué ei aplicable er impòst enquiara delimitacion des airaus d’escassa demanda acreditada peth Plan territoriau sectoriau d’abitatge
1. Es airaus d’escassa demanda acreditada a qué hè referéncia er article 10.2.b an d’èster determinadi peth Plan territoriau sectoriau d’abitatge, qu'a d’èster aprovat abans deth 31 de deseme de 2015.
2. En tot qu'eth Plan territoriau sectoriau d’abitatge non delimite es airaus d’escassa demanda acreditada, er impòst sus es abitatges uets ei aplicable enes setanta dus municipis que son indicadi en annèx deth Decrèt 75/2014, deth 27 de mai, deth Plan entath dret ar abitatge.
3. Se dempús deth 31 de deseme de 2015 non s’a aprovat eth Plan territoriau sectoriau d’abitatge, eth departament competent en matèria d’abitatge, en quadre deth Pacte nacionau entath dret ar abitatge, aurà de revisar era lista des municipis afectadi per aguest impòst damb era tòca d’ampliar-la en foncion des besonhs actualizadi.

Disposicions modificatiues

Prumèra. Carga de proteccion civiu
Se modifiquen es apartats 2 e 3 der article 59 dera Lei 4/1997, deth 20 de mai, de proteccion civiu de Catalonha, damb efèctes der 1 de gèr de 2015, que demoren redigidi dera manèra següenta:
«2. Entà toti e cada un des punts der apartat 1 e, laguens de cada punt, entà cada un des elements patrimoniaus plaçadi en tèrmes municipaus diferenti, era quòta a pagar resulte dera aplicacion deth tipe impositiu ara basa imposable determinada entà cada installacion o hilat. Com que sigue, era soma maximau a pagar per cada installacion o hilat non pòt despassar eth 0,1% dera facturacion d'aquera installacion o hilat, e er impòrt a pagar non pòt despassar en cap de cas es 128.577 èuros entà cada activitat.
»3. S'es enterpreses sometudes ath gravamen son afectades per un plan especiau de proteccion civiu exprèssaments destinat as risqui que ne poguen derivar, era quantitat deth gravamen resulte dera aplicacion deth 0,1% dera facturacion dera installacion o hilat, e er impòrt a pagar non pòt despassar en cap de cas es 128.577 èuros entà cada activitat. Ena elaboracion des plans especiaus an d'èster escotades es enterpreses afectades. Era rèsta des enterpreses sometudes ath gravamen, demiei es quaus se tròben es afectades per article 7 deth Reiau decrèt 1254/1999, de 16 de junhsèga e, ath madeish temps, non afectades per article 9 deth Reiau decrèt nomentat, an de seguir eth regim de quantificacion establit per apartat 1.»
Dusau. Tributacion sus eth jòc. Taxa fiscau sus tòies, tombòles e combinacions aleatòries
1. Se modifique er apartat 1 der article 13 dera Lei 21/2005, deth 29 de deseme, de mesures financères, que demore redigit dera manèra següenta:
«1. Era basa imposable des escomeses ei constituïda per impòrt totau des bilhets o recebuts de participacion venuts, sigue quin sigue eth mejan. Autaments, entàs escomeses ipiques e sus eveniments esportius, de competicion o d’un aute caractèr prealablaments determinat, era basa imposable ei constituïda pera diferéncia entre era soma totau des quantitats apostades e er impòrt des prèmis obtengudi pes participaires en jòc. Quan era autorizacion permete eth desvolopament deth jòc de manèra contunhada en temps, entath calcul dera diferéncia nomentada s’a de préner en compde eth totau des quantitats apostades e des prèmis obtengudi per toti es eveniments per arrepòrt as quaus s’an celebrat es escomeses pendent eth trimèstre naturau.»
2. S’ahig un nau article, eth 13 quater, ara Lei 21/2005, deth 29 de deseme, de mesures financères, damb eth tèxte següent:
«Article 13 quater. Meritacion dera taxa sus tòies, tombòles e combinacions aleatòries
»1. Enes escomeses, era taxa se merite en moment en qué se n’inície era celebracion o organizacion. Totun, s'era autorizacion permet eth desvolopament deth jòc de manèra contunhada en temps, eth prumèr an era meritacion coïncidís damb era data dera autorizacion, e es ans subsegüenti damb er 1 de gèr de cada an naturau. En aguesti casi, es subjèctes passius an d’autoliquidar de manèra acumulada es operacions amiades a tèrme pendent eth periòde a qué se referís era autoliquidacion corresponenta establida per reglament.
»2. Enes tòies, tombòles e combinacions aleatòries era taxa se merite en moment de concession dera autorizacion corresponenta. En cas de manca d’autorizacion, era taxa se merite quan se realize era tòia, era tombòla o era combinacion aleatòria, sens perjudici des responsabilitats que poguen èster exigides per aplicacion dera reglamentacion corresponenta.
»3. En cas des combinacions aleatòries a qué hè referéncia era disposicion addicionau prumèra dera Lei der Estat 25/2009, deth 22 de deseme, de modificacion de diuèrses leis entara sua adaptacion ara Lei sus eth liure accès as activitats de servicis e eth sòn exercici, era taxa se merite quan se n’inície era celebracion o organizacion.»
Tresau. Adeqüacion deth regim d’infraccions e sancions dera Lei 18/2007
S’ahig ua naua letra, era j, ar apartat 1 der article 124 dera Lei 18/2007, deth 28 de deseme, deth dret ath lotjament, damb eth tèxte següent:
«j) Incomplir era obligacion deth titular d’abitatges uets de comunicar ara Agéncia der Abitatge de Catalonha eth nombre e er compde-rendut d’abitatges desocupadi en Catalonha.»
Quatau. Impòst sus era emission de gasi e particules tara atmosfèra produsida pera indústria
1. Se modifique era letra b der article 17 dera Lei 12/2014, deth 10 d’octobre, der impòst sus era emission d’oxides d'azòt tara atmosfèra produsida pera aviacion comerciau, der impòst sus era emission de gasi e particules tara atmosfèra produsida pera indústria e der impòst sus era produccion d’energia electrica d’origina nucleara, que demore redigida dera manèra següenta:
«b) Ua bonificacion deth 10% dera inversió efectuada en periòde d'imposicion en bens der actiu materiau destinats ara proteccion der environament, a condicion qu'entraïne ua melhora des exigéncies establides pera reglamentacion e que siguen includides en programes, convencions o acòrds damb era administracion competenta en matèria d'environament. Dan dret ara bonificacion, as efèctes de çò qu'establís aguest article, es inversions ligades a evitar era contaminacion atmosferica enes encastres següents, a condicion que siguen certificades pera Direccion Generau de Qualitat Environamentau e qu'er impòrt maximau dera bonificacion non despasse eth 15% dera quòta intègra:
»1r. Tractament o reduccion des emissions tara atmosfèra.
»2au. Cambiaments de combustible per combustibles mès nets.
»3au. Pasimentatge entà evitar emissions difuses.
»4au. Cambiament enes procèssi damb era finalitat de redusir es emissions tara atmosfèra.»
Cincau. Modificacion dera Lei 3/2012, de modificacion deth tèxte rehonut dera Lei d’urbanisme
Se modifique er apartat 3 dera disposicion transitòria prumèra dera Lei 3/2012, deth 22 de hereuèr, de modificacion deth tèxte rehonut dera Lei d’urbanisme, aprovat peth Decrèt legislatiu 1/2010, deth 3 d’agost, que demore redigit dera manèra següenta:
«3. Eth tèrme maximau de prorogacion des licéncies d’òbres as quaus hèn referéncia es apartats 1 e 2 ei eth 31 de deseme de 2016.»

Disposicions finaus

Prumèra. Reglamentacion supletòria
Ena aplicacion der impòst sus es abitatges uets regís supletòriaments era Lei generau tributària e es normes complementàries que la despleguen.
Dusau. Desplegament reglamentari
1. S'abilite eth Govèrn entà que dicte es disposicions de besonh entà desplegar e aplicar aguesta lei.
2. S’a d’establir, per via reglamentària, eth regim juridic per arrepòrt as casi de non-inscripcion der abitatge desocupat en Registre d’abitatges uets e abitatges ocupadi sense títol abilitant, e s'a de definir era infraccion administrativa apertienta pera non inscripcion der abitatge desocupat en aqueth registre, e tanben era persona o entitat responsable e era natura e montant des sancions.
Tresau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.»

Palau del Parlament, 15 de desembre de 2015

La secretària primera	La presidenta del Parlament



Anna Simó i Castelló	Carme Forcadell i Lluís

